
Azərbaycan Respublikası Nazirlər Kabinetinin qərarı

“Azərbaycan Respublikasının 
Eldar Şamı Dövlət Təbiət Qoruğunun  
sanitariya-mühafizə zonası”nın təsdiq 
edilməsi haqqında

“Xüsusi mühafizə olunan təbiət  
əraziləri və obyektləri haqqında” 
Azərbaycan Respublikasının Qanununda 
dəyişikliklər edilməsi barədə” Azərbaycan 

Respublikasının 2014-cü il 4 aprel tarixli 
924-IVQD nömrəli Qanununun tətbiqi haq-
qında” Azərbaycan Respublikası Preziden-
tinin 2014-cü il 15 may tarixli 166 nömrəli 
Fərmanının 1.4.2-ci yarımbəndinin icrasını 
təmin etmək məqsədi ilə Azərbaycan  
Respublikasının Nazirlər Kabineti 
QƏRARA ALIR: 

Azərbaycan Respublikasının Eldar 
Şamı Dövlət Təbiət Qoruğunun sanitariya-
mühafizə zonası əlavə olunmuş xəritədə 
göstərilən 536,52 hektarlıq sahədə təsdiq 
edilsin.

Artur RASI-ZADƏ 
Azərbaycan Respublikasının Baş naziri

Azərbaycan Respublikası Nazirlər Kabinetinin qərarı

“Daşınmaz əmlak üzərində hüquq-
ların dövlət qeydiyyatı üçün sənədlərin 
qəbulu, yoxlanılması və verilməsinin 
prosedur Qaydaları”nın və “Daşınmaz 
əmlakın təsvirinə, bu əmlak üzərində 
dövlət reyestrində qeydə alınmış hüquq-
lara və onların məhdudlaşdırılmasına 
(yüklülüyünə) dair arayışın verilməsi 
haqqında Təlimat”ın təsdiq edilməsi 
barədə” Azərbaycan Respublikası 
Nazirlər Kabinetinin 2015-ci il 5 okt-
yabr tarixli 319 nömrəli qərarında 
dəyişikliklər edilməsi haqqında 

“Daşınmaz əmlakın dövlət reyestri 
haqqında” Azərbaycan Respublikasının 
Qanununda dəyişikliklər edilməsi barədə” 
Azərbaycan Respublikasının 2017-ci il 2 
oktyabr tarixli 793-VQD nömrəli Qanunu-
nun tətbiqi haqqında” Azərbaycan Respub-
likası Prezidentinin 2017-ci il 17 oktyabr 
tarixli 3300 nömrəli Sərəncamının 1.2-ci 

bəndinin icrasını təmin etmək məqsədi ilə 
Azərbaycan Respublikasının Nazirlər Kabi-
neti QƏRARA ALIR:

“Daşınmaz əmlak üzərində hüquq-
ların dövlət qeydiyyatı üçün sənədlərin 
qəbulu, yoxlanılması və verilməsinin 
prosedur Qaydaları”nın və “Daşınmaz 
əmlakın təsvirinə, bu əmlak üzərində dövlət 
reyestrində qeydə alınmış hüquqlara və 
onların məhdudlaşdırılmasına (yüklülüyünə) 
dair arayışın verilməsi haqqında Təlimat”ın 
təsdiq edilməsi barədə” Azərbaycan 
Respublikası Nazirlər Kabinetinin 2015-ci 
il 5 oktyabr tarixli 319 nömrəli qərarında 
(Azərbaycan Respublikasının Qanunverici-
lik Toplusu, 2015, № 10, maddə 1233; 2016, 
№ 8, maddə 1434, № 10, maddə 1718; 
2017, № 2, maddə 317, № 5, maddə 993, 
№ 10, maddə 1927; Azərbaycan Respub-
likası Nazirlər Kabinetinin 2017-ci il 6 
dekabr tarixli 537 nömrəli qərarı) aşağıdakı 
dəyişikliklər edilsin:

1. Həmin qərarla təsdiq edilmiş 
1 nömrəli əlavə - “Daşınmaz əmlak 
üzərində hüquqların dövlət qeydiyya-
tı üçün sənədlərin qəbulu, yoxlanılması 
və verilməsinin prosedur Qaydaları”na 
10 nömrəli əlavə - “İpoteka predmetinə 
tutmanın yönəldilməsi haqqında Bildiriş”in 
“Bildirişdə qeyd olunan zəruri məlumatlar” 
hissəsinin 1-ci və 2-ci bəndlərinə “İpote-
kanın” sözündən sonra “dövlət” sözü əlavə 
edilsin.

2. Həmin qərarla təsdiq edilmiş 
2 nömrəli əlavə - “Daşınmaz əmlakın 
təsvirinə, bu əmlak üzərində dövlət 
reyestrində qeydə alınmış hüquqlara və 
onların məhdudlaşdırılmasına (yüklülüyünə) 
dair arayışın verilməsi haqqında Təlimat”ın 
6.1.12-ci yarımbəndinə “ipotekanın” 
sözündən sonra “dövlət” sözü əlavə edilsin.

Artur RASI-ZADƏ 
Azərbaycan Respublikasının Baş naziri

Dövlət Gömrük Komitəsinin sədri 
Xızı şəhərində vətəndaşları qəbul edəcək

Mərkəzi icra hakimiyyəti orqanları rəhbərlərinin şəhər və 
rayonlarda vətəndaşların qəbulu cədvəlinə uyğun olaraq Dövlət 
Gömrük Komitəsinin sədri, gömrük xidməti general-polkovni-
ki Aydın Əliyev dekabrın 29-də saat 11:00-da Xızı şəhərindəki 
Heydər Əliyev Mərkəzində (Heydər Əliyev prospekti) bu bölgədən 
olan vətəndaşları qəbul edəcək.

Dövlət Gömrük Komitəsinin mətbuat xidmətindən AZƏRTAC-a 
bildirilib ki, qəbul zamanı bölgədə yerləşən Sumqayıt şəhərinin, 
Xızı,  Abşeron, Qobustan rayonlarının sakinlərinin yalnız gömrük 
məsələləri ilə bağlı müraciətləri dinləniləcək.

Qəbulda iştirak etmək istəyən vətəndaşlar dekabrın 28-i saat 
11:00-dək “195” Çağrı Mərkəzi, Dövlət Gömrük Komitəsi (əlaqə 
telefonu: (012) 404-22-00), Sumqayıt Baş Gömrük İdarəsi (əlaqə 
telefonu: (018) 655-16-19) ilə əlaqə saxlayıb qəbula yazıla bilərlər.

Dövlət Gömrük Komitəsi vətəndaşların işə qəbulla bağlı çox-
saylı müraciətlərini nəzərə alaraq bildirir ki, gömrük orqanlarına 

xidmətə qəbul “Gömrük orqanlarında xidmət haqqında” Əsasnamə 
və Azərbaycan Respublikası Prezidentinin 12 noyabr 2010-cu il 
tarixli 349 nömrəli fərmanı ilə təsdiq edilmiş “Gömrük orqanları-
na xidmətə qəbul ilə əlaqədar müsabiqənin keçirilməsi qaydaları” 
əsasında test üsulu ilə həyata keçirilir. Qeyd edilən fərmana uyğun 
olaraq “Gömrük orqanlarında xidmət haqqında” Əsasnamənin 
tələblərinə cavab verən Azərbaycan Respublikasının vətəndaşları 
gömrük orqanlarında xidmətə qəbul üçün Dövlət Gömrük 
Komitəsinin internet saytına müraciət edərək elektron şəkildə ərizə 
daxil etməklə, test imtahanlarında iştirak edə bilərlər.

Test imtahanının və ya müsahibənin nəticələri ilə bağlı 
namizədlər həmin nəticələr rəsmi internet saytında yerləşdirildiyi 
gündən 10 (on) iş günü müddətində Dövlət Gömrük Komitəsində 
təşkil edilmiş Apellyasiya Komissiyasına müraciət edə bilərlər. 
Həmin müddət başa çatdıqdan sonra bu qəbildən olan müraciətlərə 
baxılmır.

Iran XIN: Prezident Ruhaninin Azərbaycana və 
Orta Asiya ölkələrinə səfərinə hazırlıq görülür

 � Iran Prezidenti Həsən Ruhani 2018-сi ilin 
baharında Azərbaycana səfər edəcək. 

Bunu İran Xarici İşlər 
Nazirliyinin sözçüsü Bəhram 
Qasimi keçirdiyi mətbuat 
konfransında APA-nın sualına 
cavabında deyib. O bildirib 
ki, Prezident H. Ruhaninin 
Azərbaycana və Orta  Asiya 
ölkələrinə səfəri planlaşdırılır: 
“Hazırda bu səfərlər üçün hazır-

lıq işləri  görülür. Ekspertlərin 
qarşılıqlı səfərləri təşkil olunur. 
İkitərəfli əlaqələrin inkişafı 
üçün sənədlər hazırlanır. Lazımi 
hazırlıqlar tamamlanarsa, prezi-
dentin səfəri yaxın 3 ay ərzində 
- bahar fəslinin əvvəlində baş 
tutacaq”.

Fərdi jurnalist yazıları  
müsabiqəsinin nəticələri açıqlanıb 

 � Azərbaycan Respublikasının Prezidenti yanında Kütləvi 
Informasiya Vasitələrinin Inkişafına Dövlət Dəstəyi Fondunun 
Müşahidə Şurasının Yeni il və Dünya Azərbaycanlılarının Həmrəyliyi 
Günü münasibətilə keçirilmiş fərdi jurnalist yazıları müsabiqəsinin 
nəticələrinin müzakirəsinə və təsdiqinə həsr olunmuş iclası keçirilib.

Dekabrın 25-də Beynəlxalq Mətbuat 
Mərkəzində Azərbaycan Respublikasının 
Prezidenti yanında Kütləvi Informasiya 
Vasitələrinin Inkişafına Dövlət Dəstəyi 
Fondunun Dünya Azərbaycanlılarının 
Həmrəyliyi Günü və Yeni il münasibətilə ke-
çirdiyi fərdi jurnalist yazıları müsabiqəsinin 
nəticələri açıqlanıb.

Tədbirdə fondun icraçı direktoru 
Vüqar Səfərli, Müşahidə Şurasının üzvləri, 
habelə ölkənin 30-dan çox aparıcı kütləvi 
informasiya vasitələrinin rəhbərləri, ya-
zıları qiymətləndirmiş ekspertlər və qalib 
jurnalistlər iştirak ediblər.

Fondun icraçı direktoru Vüqar 
Səfərli tədbiri giriş sözü ilə açaraq media 
nümayəndələrini qarşıdan gələn Dünya 
Azərbaycanlılarının Həmrəyliyi Günü və 
Yeni il münasibətilə təbrik edib, onlara 
yeni-yeni yaradıcılıq uğurları arzulayıb. 
2017-ci ilin Azərbaycan mediasının böyük 
bayram sevinci yaşadığını vurğulayan ic-

raçı direktor iyul ayının 20-də Azərbaycan 
Respublikasının Prezidenti cənab İlham 
Əliyevin iştirakı ilə jurnalistlər üçün inşa 
edilmiş binada 255 jurnalistə mənzillərin 
verilməsini tarixi və əlamətdar hadisə kimi 
qiymətləndirib. V.Səfərli jurnalistlərin 
mənzil-məişət şəraitinin yaxşılaşdırılması 
istiqamətində atılan addımları - iki binanın 
istifadəyə verilməsini və sayca üçüncü 
binanın təməlinin qoyulmasını dünya-
da analoqu olmayan sosial layihə kimi 
dəyərləndirib. Bu qayğıkeş münasibətə 
görə ölkə jurnalistləri adından Azərbaycan 
Prezidenti cənab İlham Əliyevə dərin 
təşəkkürünü ifadə edən V.Səfərli 
dövlətimizin başçısını doğum günü 
münasibətilə təbrik edib, xalq və dövlət 
naminə yorulmaz fəaliyyətində yeni-yeni 
nailiyyətlər arzulayıb. 

İcraçı direktor fondun fəaliyyət 
göstərdiyi 8 il müddətində mətbuatın maddi-
texniki bazasının möhkəmləndirilməsi və 

problemlərinin həlli istiqamətində çoxsaylı 
layihələr həyata keçirdiyini xatırladıb. O, 
eyni zamanda fondun təşəbbüsü ilə bu il 
media rəhbərlərinin Naxçıvan MR-ə və 
Türkiyə Respublikasının İstanbul şəhərlərinə 
səfərlərinin təşkil olunduğunu qeyd edib. 

İcraçı direktor bildirib ki, fond tərəfindən 
il ərzində təşkil edilən fərdi jurnalist yazı-
ları müsabiqələrinin məqsədi jurnalistlərin 
peşəkarlıq səviyyəsini yüksəltmək və 
yaradıcı əməyini stimullaşdırmaq, habelə 
sosial vəziyyətlərini yaxşılaşdırmaqdan 
ibarətdir. Çıxışını davam etdirən Vüqar 
Səfərli müsabiqəyə 66 kütləvi informa-
siya vasitəsindən 153 yazı təqdim edil-
diyini, yazıların 12 ekspert tərəfindən 
qiymətləndirildiyini qeyd edib. 

İcraçı direktor fondun Müşahidə Şurası-
nın iclasında təsdiq edilmiş yekun nəticəyə 
əsasən 19 nəfər jurnalistin I, 38 nəfər jur-
nalistin II, 57 nəfər jurnalistin III yerə layiq 
görüldüyünü bildirib. Ümumilikdə, müsabiqə 
iştirakçılarından 114 nəfərin mükafatçı 
olduğunu bildirən Vüqar Səfərli I yer üçün 
500 manat olmaqla 1, II yer üçün 400 manat 
olmaqla 2, III yer üçün 300 manat olmaqla 3 
mükafatın nəzərdə tutulduğunu qeyd edib.

Azərbaycan Mətbuat Şurasının sədri, 
Milli Məclisin deputatı Əflatun Amaşov 
çıxışında media nümayəndələrini Dünya 
Azərbaycanlılarının Həmrəyliyi Günü və 
Yeni il münasibətilə təbrik edib. O, doğum 
günü münasibətilə dövlətimizin başçısına 
sosial şəbəkələr vasitəsilə səmimi təbriklərini 
çatdıran media nümayəndələrinin fəallığını və 
təşəbbüskarlığını yüksək dəyərləndirib. Fondun 
keçirdiyi müsabiqələrdə ekspert kimi iştirak etdi-
yini xatırladan Ə.Amaşov yazıların keyfiyyətinin 
ildən-ilə yüksəldiyini, vətənpərvərlik hissinin 
gücləndiyini diqqətə çatdırıb.

Fondun ekspertlərindən - Bakı Dövlət 
Universitetinin professoru Cahangir 
Məmmədli, “İki sahil” qəzetinin baş redak-
toru Vüqar Rəhimzadə, “Yeni Azərbaycan” 
qəzetinin baş redaktoru, Milli Məclisin de-
putatı Hikmət Məmmədov çıxış edərək keçi-
rilmiş fərdi jurnalist yazıları müsabiqələrinin 
jurnalistlərin peşəkarlıq səviyyəsinin 
yüksəldilməsi və sosial vəziyyətinin yaxşılaş-
dırılması baxımından əhəmiyyətini vurğu-
layıb, qalibləri təbrik ediblər. Ekspertlər 
çıxışlarında yazılarda rast gəldikləri qüsur-
ların aradan qaldırılması ilə bağlı tövsiyə və 
təkliflərini bildiriblər. 

Sonra 19 istiqamətin hər biri üzrə 
müsabiqə qaliblərinin adları açıqlanıb.

Tədbirə yekun vuran Vüqar Səfərli 
media nümayəndələrini bir daha Dünya 
Azərbaycanlılarının Həmrəyliyi Günü və 
Yeni il münasibətilə təbrik edib, onları 
fondun keçirdiyi digər müsabiqələrdə də fəal 
iştirak etməyə çağırıb.

№ 592

     № 594

   Bakı şəhəri, 22 dekabr 2017-ci il

   Bakı şəhəri, 22 dekabr 2017-ci il

 � Müasir dövrdə sivilizasiyalar arasında dialoqun 
ən mühüm vasitələrindən biri multikulturalizmdir. Bu 
anlayışın mahiyyətində cəmiyyəti daha çox ədalət, mərhəmət 
kimi ümumbəşəri ideyalara təşviq etmək cəhdləri var. 
Multikulturalizm elə bir siyasətdir ki, o, mədəni plüralizmi 
qəbul edir və onun inkişafına əlverişli şərait yaradır. Bu, ölkə 
əhalisinin etnik, irqi və dini müxtəlifliyindən asılı olmayaraq, 
onların hamısının hüquq və azadlıqlarına hörmət bəsləməklə 
əlaqədardır. 

Multikultural cəmiyyətdə hər 
bir vətəndaş öz mədəniyyətini, 
dilini, ənənəsini, etnik və dini 
dəyərlərini inkişaf etdirmək, ana 
dilində məktəb açmaq, qəzet və 
jurnal dərc etdirmək sahələrində 
bərabər hüquqlara malikdir.

Azərbaycan bütün dövrlərdə 
multikulturalizm, dini həmrəylik 
mühitinin və sivilizasiyalararası 
dialoqun təşəkkülündə, İslam 
mədəniyyətinin dünyada yayılma-
sında önəmli rol oynayıb. Bu gün 
də multikultural Azərbaycanda 
müsəlmanlar, pravoslavlar, 
katoliklər, yəhudilər və digər 
din mənsubları dostluq, qardaş-
lıq, məzhəblərarası həmrəylik 
şəraitində yaşayır, dövlətimizin 
böyük diqqət və qayğısından, 
himayəsindən yararlanırlar. 

Ümummilli liderimiz Heydər 
Əliyevin multikultural siyasətini 
layiqincə davam etdirən Prezi-
dent İlham Əliyevin  “2016-cı 
ilin Azərbaycan Respublikasın-
da “Multikulturalizm ili” elan 
edilməsi haqqında” sərəncamı 
və Bakı Beynəlxalq Multikultu-
ralizm Mərkəzinin yaradılması, 
eyni zamanda, multikulturalizm 
ənənələrinin qorunub saxlan-
ması, inkişaf etdirilməsi, təbliğ 
olunması respublikamızda bu 
sahəyə göstərilən diqqətin əyani 
göstəricisidir.

Ümumiyyətlə, dövlətimizin 
başçısının milli-mənəvi 
dəyərlərimizə, müxtəlif dinlərə 
və sivilizasiyalara hörmətlə 
yanaşması, ölkədə güclü to-
lerantlıq ənənələrinin daha da 
möhkəmləndirilməsi respublika-
mızı nəinki regionda, bütövlükdə 
dünyada multikulturalizmin, 
dinlərarası və mədəniyyətlərarası 
dialoqun əsas mərkəzlərindən 
birinə çevirib.

Hazırda multikulturalizm 
Azərbaycanın dövlət siyasəti və 
həyat tərzidir. Bu, artıq bütün 
dünyada qəbul edilir. Azərbaycan 
mədəniyyətlərin dialoqunun 
inkişafına, mədəni müxtəlifliyin 
qorunub saxlanmasına və sivi-
lizasiyalar arasındakı qarşılıqlı 
münasibətlərin tənzimlənməsinə 
yönələn mühüm layihələrin 

reallaşdırılması, mötəbər forum-
ların keçirilməsi sahəsində zəngin 
təcrübəyə malikdir. 

Bu il dekabrın 21-də Bakıda, 
Heydər Əliyev Mərkəzində “2017 
- İslam Həmrəyliyi İli: Dinlər 
və mədəniyyətlərarası dialoq” 
mövzusunda keçirilən beynəlxalq 
konfransda dövlətimizin baş-
çısı çıxış edərək bildirib ki, 

Azərbaycanda bütün dinlərin 
nümayəndələri eyni, bərabər 
hüquqlara malikdir, heç bir 
ayrı-seçkilik yoxdur, bir ailə 
kimi yaşayırlar. Bu, bizim böyük 
sərvətimizdir.

Azərbaycan Prezidenti 
çıxışında daha sonra vurğulayıb: 
“Multikulturalizm bizim dövlət 
siyasətimizdir, eyni zamanda, 
həyat tərzimizdir. Azərbaycanda 
yaşayan bütün dinlərin, millətlərin 
nümayəndələri bunu təsdiq edə 
bilərlər. Multikulturalizmin 
alternativi yoxdur. Alternativ 
dünyanı, ölkələri sarsıdan çox 
təhlükəli meyillər - islamofobiya, 
ksenofobiya, antisemitizmdir. 
Dünya Azərbaycanın timsalında 
görür ki, multikulturalizm yaşayır. 
Lakin multikulturalizmlə bağlı 
bəzən çox bədbin fikirlər səslənir, 

özü də yüksək səviyyədən. Buna 
baxmayaraq, biz hamımız çalışma-
lıyıq ki, bu ülvi dəyərləri qoruyaq, 
möhkəmləndirək. Multikultura-
lizm hər bir ölkə üçün adi hala 
çevrilməlidir”.

Yuxarıda adı çəkilən 
beynəlxalq konfransda çıxış edən 
Şeyxülislam Allahşükür Paşazadə 
xatırladıb ki, Azərbaycan dövləti 

müxtəlif dinlərə və sivilizasiyalara 
hörmətlə yanaşılması ilə bağlı əldə 
edilən uğurlara multikulturalizm 
və dini həmrəyliyin bünövrəsini 
qoyan ulu öndər Heydər Əliyevin 
xilaskar azərbaycançılıq məfkurəsi 
sayəsində nail olub. Prezident 
İlham Əliyevin siyasi iradəsi 
sayəsində Azərbaycan bu gün 
uğurlu ideyalarını dünyaya təqdim 
etmək qüdrətinə malikdir. Birinci 
vitse-prezident möhtərəm Mehri-
ban xanım Əliyevanın beynəlxalq 
müstəvidə fəaliyyəti isə ölkəmizin 
bu istiqamətdə söz sahibinə 
çevrilməsinə xidmət edir.

Azərbaycanda vaxtaşırı real-
laşdırılan çoxmədəniyyətli dialoq 
müxtəlif dinlərə və mənşəyə malik 
insanlar arasında sülh şəraitində 
birgəyaşayışın möhkəmlənməsinə 
müsbət təsir göstərir. Onu da xatır-

ladım ki, hazırda ölkəmizdə bütün 
etnosların qardaşcasına qarşılıqlı 
əlaqəsi onların gələcək müstəqil 
Azərbaycanın bütövlüyü, inki-
şafı və firavanlığı uğrunda birgə 
mübarizəsində səmərəliliyi artırır. 
Eyni zamanda, qeyd etmək yerinə 
düşər ki, əhalisinin tərkibi etnik, 
dini və məzhəb baxımından zəngin 
olan Azərbaycanda indiyədək dini 

və milli zəmində heç bir qarşıdur-
ma, ziddiyət  baş verməyib. 

Prezident İlham Əliyevin 
milli mədəniyyətin və dini 
dəyərlərin qorunması, inkişaf 
etdirilərək gənc nəsillərə çatdı-
rılması ilə bağlı siyasəti müasir 
dövrün reallıqları ilə şərtlənir. 
Bununla bağlı dövlətimizin baş-
çısı çıxışlarının birində bildirib: 
“Azərbaycan sivilizasiyaların 
dialoq işinə töhfə verməyə ça-
lışır. Ölkəmiz müxtəlif dinlərin 
nümayəndələri arasında daha 
yaxşı anlaşmanın yaradılmasına 
xidmət edən çoxsaylı tədbirlər 
keçirir. Azərbaycan çoxmillətli 
və çoxkonfessiyalı ölkədir, 
bütün millətlərin və dinlərin 
nümayəndələri ölkəmizdə sülh, 
anlaşma şəraitində yaşayırlar”.

Ölkəmizin hər bir vətəndaşı 

son illər ərzində respublikamızda 
baş verən böyük dəyişikliklərin 
və irəliləyişlərin şahidi olub. 
Azərbaycan gənc müstəqil ölkə 
olmasına baxmayaraq, qısa tarixi 
müddətdə böyük nailiyyətlər əldə 
edib. Prezident İlham Əliyevin 
rəhbərliyi ilə aparılan islahatlar, 
müxtəlif sahələri əhatə edən dövlət 
proqramları və genişmiqyaslı 

infrastruktur layihələri 
ölkəmizi dinamik 
inkişaf edən güclü və 
demokratik bir dövlətə 
çevirib. 

Hazırda 
çoxmillətli respublika 
olan Azərbaycanın 
milli siyasətində  
bütün etnik qruplar, 
o cümlədən, milli 
azlıqlar üçün hər 
cür şəraitin təmin 
edilməsi daim diqqət 

mərkəzindədir. Respublikada 
multikulturalizm bir kampaniya 
deyil, artıq Azərbaycan dövlətinin 
milli-mənəvi, ümumbəşəri , 
humanist  dəyərlərə söykənən 
davamlı və ardıcıl siyasi kursudur. 
Elə buna görə də Prezident İlham 
Əliyev multikultural dəyərləri 
bütün xalqları birləşdirən amil 
kimi qiymətləndirib, multi-
kulturalizmin alternativinin 
özünütəcrid olduğunu bəyan edib: 
“Multikulturalizm başqa xalqın 
nümayəndəsinə hörmət, başqa 
dinə hörmətdir. Öz dininə hörmət 
başqa dinə hörmətdən başlayır. 
Multikulturalizm ayrı-seçkiliyə 
yol vermir, əksinə, bütün xalqları 
birləşdirir. Eyni zamanda hər bir 
ölkənin öz qaydaları, öz ənənələri 
vardır. Azərbaycanda yaşayan 
xalqlar əsrlər boyu multikultura-

lizm şəraitində yaşayıblar”.
Multikulturalizmə meyillərin 

gücləndirilməsi üçün ölkəmizdə 
bütün zəruri tədbirlər həyata 
keçirilir. Bu gün Azərbaycandakı 
mövcud dini-etnik dözümlülük, 
müxtəlif mədəniyyətlər arasındakı 
sivil dialoq dünyanın ən nüfuzlu 
beynəlxalq təşkilatları tərəfindən 
də təqdir olunmaqdadır.

Yeri gəlmişkən, multikultura-
lizm bir ideya və termin kimi ilk 
dəfə Qərbdə, Avropada dövriyyəyə 
çıxarılsa da və son dövrlərdə bu 
ideyadan geriçəkilmələrə yol 
verilsə də, Azərbaycan mühitində 
bu sahə artıq cəmiyyətin əxlaq ka-
teqoriyasına çevrilib. Bu məsələdə 
yarana biləcək problemlərə qarşı 
qabaqlayıcı tədbirlərin operativ 
şəkildə  həyata keçirilməsi dövlət-
din münasibətlərinin yüksələn 
xətt üzrə inkişafına böyük zəmin 
yaradıb. 

Dünyanın müxtəlif  
bölgələrində din və milli 
zəmində baş verən qarşıdurma  
və münaqişələr, dini konfensi-
yaların, təriqətlərin, institutların 
cəmiyyətin siyasi həyatına, 
ayrı-ayrı dövlətlərin idarəçilik 
sisteminə təsir göstərmək 
cəhdləri hazırda da din-dövlət 
münasibətlərini gündəmdə 
saxlayır və ictimai müzakirəsini 
aktuallaşdırır. Azərbaycanda bu 
mövzuda vaxtaşırı reallaşdırılan 
beynəlxalq səviyyəli tədbirlərdə 
dünyanın müxtəlif ölkələrinin 
din xadimlərinin təmsil olunması 
və onların çıxışlarına mühüm 
önəm verilməsi də məhz bununla 
bağlıdır.  

Ümumiyyətlə, Azərbaycanda 
tolerantlıq və multikulturalizmlə 
bağlı reallaşdırılan beynəlxalq 

forumlar respublikamızda 
mövcud olan bütün dinlərin, 
mədəniyyətlərin, etnosların 
nümayəndələrinin bərabər im-
kanlar əsasında birgə yaşaması və 
bunun dünyaya bir nümunə olması 
faktı kimi diqqətə çatdırılması  
cəhətdən mühüm önəm daşıyır. 
Başqa sözlə, həmin tədbirlər 
Azərbaycanın multikulturalizm 
və tolerantlıq sahəsində əldə 
etdiyi uğurların müasir dünya-
ya təqdimatı baxımından geniş 
imkanlar açır. Mədəniyyətlər, si-
vilizasiyalar və konfessiyalar ara-
sında zəngin əməkdaşlıq ənənələri 
olan Azərbaycanda bu formatda 
forumların keçirilməsi çox mühüm 
hadisə kimi qeyd oluna bilər.

Göründüyü kimi, 
Azərbaycanda tolerantlıq və 
multikulturalizmə mühüm önəm 
verilməsi ölkəmizin dünyadakı 
mədəniyyətlər və sivilizasiyala-
rarası dialoqa töhfəsi ilə yanaşı, 
sülh və əməkdaşlığa həm dövlət 
başçısının, həm də xalqmızın milli 
iradəsinin ifadəsidir. 

Multikulturalizm bu gün 
Azərbaycanda gedən demokratik 
proseslərin ayrılmaz tərkib hissəsi 
kimi çıxış edir. Bu çərçivədə 
əldə edilən uğurlar isə ölkəmizdə 
multikultural təhlükəsizliyin 
intellektual göstəricilərinin artıq 
formalaşdığını, multikultural 
təhlükəsizliyin təmin olunmasına 
sistemli yanaşıldığını təsdiqləyir.

Ləman YÜZBAŞOVA, 
Azərbaycan Respublikasının 

Prezidenti yanında 
Dövlət Idarəçilik 

Akademiyasının müdavimi  

Multikulturalizm Azərbaycanda 
dövlət siyasəti səviyyəsinə qaldırılıb

Müşahidə Şurasının sədri Həsən Həsənov gündəlikdə olan məsələ barədə məlumat 
vermək üçün sözü fondun icraçı direktoru Vüqar Səfərliyə verib. İcraçı direktor Dünya 
Azərbaycanlılarının Həmrəyliyi Günü və Yeni il münasibətilə keçirilmiş müsabiqənin 2017-
ci il oktyabrın 25-dən dekabrın 12-dək “Azərbaycan Respublikasında Kütləvi İnformasiya 
Vasitələrinin İnkişafına Dövlət Dəstəyi Konsepsiyası”nda əksini tapmış 19 istiqamət üzrə 
keçirildiyini bildirib.

Sonra müsabiqənin ekspertlərin rəyləri əsasında hazırlanmış yekun nəticələri icla-
sın müzakirəsinə təqdim edilib. Müşahidə Şurasının sədri Həsən Həsənov, üzvlərdən - 
Camaləddin Quliyev, Ramiz Əskər, Bəhruz Quliyev, İntiqam Hümbətov, Əvəz Rüstəmov 
və Rasim Həsənov fondun keçirdiyi müsabiqələrin jurnalistlərin peşəkarlıq səviyyəsinin 
yüksəldilməsi, yaradıcı əməyini stimullaşdırılması və sosial vəziyyətlərinin yaxşılaşdırılması 
baxımından əhəmiyyətini qeyd ediblər.

Müzakirələrin yekununda müsabiqənin şərtlərinə uyğun olaraq 19 istiqamətin hər biri 
üzrə 6 yazı müəllifi qalib elan edilib, ümumilikdə 114 nəfər jurnalistin mükafatlandırılması 
haqqında qərar qəbul olunub.

* * *

